
Tórshavn, 22. november 2007
Viðv. uppskotum til kunngerð um ávikavist eldrasambýli og røktarheim 

Víst verður til t-skriv tykkara dagfest 8. november 2007, har nýggj uppskot til kunngerðir um ávikavist eldrasambýli og røktarheim eru send Kommunusamskipan Føroya til hoyringar. 

KSF hevur viðgjørt uppskotini undir einum. 

Sum kunnugt tók KSF als ikki undir við uppskotunum, ið AHR sendi út til hoyringar í januar 2007. KSF staðfestir, at í nýggju uppskotunum eru gjørdar broytingar á týðandi økjum.

KSF metir, at hóskilig javnvág nú er millum skipanina við felags upptøkunevndum í økjum (§ 3 í kng. um eldrasambýli, § 5 í kng. um røktarheim), og staðfestingina av framíhjárættinum, ið fastbúgvandi í ánarakommununum hava til upptøku á teirra eldrasambýli og røktarheimi (§ 7 í kng. um eldrasambýli, § 9 í kng. um røktarheim).
Hesin ásetti framíhjárættur er avgerandi fortreyt fyri, at KSF kann taka undir við skipanini við støði í verandi uppgávu- og ábyrgdarbýti millum land og kommunur.

KSF staðfestir eisini, at limatalið í felags upptøkunevndunum er lækkað til 6, har landið og kommunurnar tilnevna 3 limir hvør. Hetta býtið kann KSF góðtaka.

Avgerðir hjá upptøkunevndini kunnu kærast til landsstýrismannin ella kærunevnd hesum viðvíkjandi (§ 8 í kng. um eldrasambýli, § 10 í kng. um røktarheim). KSF metir, at hetta er góð trygd fyri gjøgnumskygni á hesum øki. 

Sambært kunngerðunum verða upptøkunevndirnar skipaðar undir Nærverkinum. KSF skal vísa á, at hesa skipan góðtaka kommunurnar bert við verandi uppgávu- og ábyrgdarbýti. Tá eldrarøktarøkið er lagt út til kommunurnar, so verður sjálvsagt krav, at upptøkunevndirnar samsvarandi skulu verða skipaðar undir kommunalu myndugleikunum.
KSF heitti í fyrra hoyringsskrivinum 5. mars 2007 á AHR um at endurskoða gjaldið, ið búfólkini á eldrasambýlum skulu rinda kommununi fyri olju, el, mat og til felags útreiðslur. KSF stafestir, at upphæddirnar í § 10 nú eru hækkaðar til ávikavist kr. 3.500 fyri støk og til 2.500 kr. fyri hjún. 

Sum kunnugt er gjaldið ikki dagført í mong ár. KSF metir, at upphæddirnar, ið nú verða ásettar, eru meira í samsvari við útreiðslurnar. KSF tekur eisini fult undir við, at gjaldið framyvir verður javnað sbrt. kunngerð um áseting og javning av almannaveitingum.

Sum KSF eisini vísti á í seinna hoyringsskrivinum dagfest 2. apríl 2007, so hevur skipanin við felags upptøkunevndum avleiðingar fyri kommunalar sjálvsognarstovnar, har stýrið hevur verið upptøkunevnd. KSF mótmælti hesum. 
Sigast kann, at við skipanini omanfyri við felags upptøkunevndum, ásettum framíhjárætti til fastbúgvandi í ánarakommununum og kærumøguleikanum í sambandi við avgerðir hjá upptøkunevndini, so eru rættindini hjá borgarunum og lutvíst eisini hjá ánarakommununum tryggjaði í ávísan mun. 
Men tað broytir tó ikki uppá ta sannroynd, at kommunali sjálvsognarstovnurin og kommunurnar sum heild missa týðandi myndugleika, og hetta er KSF als ikki nøkt við. 

Sum vit eisini vístu á í hoyringsskrivinum 2. apríl 2007, so er ikki samsvar millum vald og gjald. Síðstu tíðina hava vit sæð eina týðuliga glíðing í uppgávu- og ábyrgdarbýtinum, har myndugleikin og valdið alsamt verður miðsavnað undir landinum. Hetta fer fram, hóast at endamálið eisini landspolitiskt hevur verið, at eldrarøktarøkið skal leggjast út til kommunurnar. Kunngerðirnar um eldrasambýli og røktarheim eru týðuligar staðfestingar av hesum. 
Hvat verri er, so fer fram eisini ein onnur glíðing á hesum øki, har alsamt fleiri útreiðslur hjá landinum verða lagdar út á kommunurnar. Uppskotið um at lógarfesta gjaldið til náttarvakt á eldrasambýlum í forsorgarlógini er týðuligt dømi um hetta. 

Úrslitið er, at kommunurnar fáa minni vald og meiri gjald. KSF skal harðliga mótmæla hesi gongd og endurtaka, at tað er alneyðugt at fáa skipa samráðing um greitt uppgávu- og ábyrgdarbýtið millum land og kommunur á eldrarøktarøkinum.
Vinarliga vegna Kommunusamskipan Føroya

